
1

ديوانى

بورجی به‌ڵه‌ك 

كه‌ریم ده‌شتی 

شیعر 

 2006



2

* ناوی كتێب بورجی به‌ڵه‌ك 2006
* ناوی شاعیر : كه‌ریم ده‌شتی - -1955 - هه‌ولێر 

* ژماره‌ی سپاردن: 944 ساڵی 2012 هه‌ولێر
* چاپی یه‌كه‌م - ده‌زگای ئاراس 2004 هه‌ولێر

* چاپی دووه‌م - مه‌ڵبه‌ندی گشتی یه‌كیه‌تی نووسه‌رانی كورد 2012 هه‌ولێر
karimdashti59@yahoo.com ئیمێل *

* ژماره‌ی مۆبایل 07504512785
* وێنه‌ شاعیر : هێلكاری هونه‌رمه‌ند محمد اسماعیل 

* مافی چاپ و بڵاوكردنه‌وه‌و كۆپی و وه‌رگێڕانی یا دووباره‌ بڵاوكردنه‌وه‌ی بۆ 
هه‌موو كه‌سێكه‌، ته‌نها مه‌رجێ كه‌ده‌بێ ره‌چاو بكرێت ئه‌وه‌یه،‌ نابێ ده‌سكاری 

بكرێت، ده‌نا ده‌خرێته‌‌ ژێر باری یاساییه‌وه‌.



3



4



5

پۆرترێت

دۆسته‌كانم، باوه‌شه‌ گه‌ڵایێكی جوان بوون

له‌نێو مه‌ركانه‌كانی بوون

سپێده‌یه‌ك بایێ له‌ باكووری ئاگره‌وه‌

ئاگرێ له‌ ته‌نووری ڕقه‌وه‌ هه‌ڵگیرسابوو

زریانێ له‌ زه‌مهه‌ریره‌وه‌ هات

زه‌مهه‌ریرێ له‌ به‌فرا داییسابوو

هه‌موویانی خسته‌ ناو له‌پی خۆیه‌وه‌

هه‌ریه‌كه‌ی له‌ كه‌نارێ فڕێدا

* * *

دۆسته‌كانم، كۆمه‌ڵه‌ گه‌نجێكی جوان بوون

ئێواره‌یه‌ك له‌شكری پیری هات

سه‌ری هه‌موویانی سپی كرد

ددانی هه‌موویانی وه‌راند

یاده‌وه‌ری هه‌موویانی كوشت

هه‌ریه‌كه‌ی به‌ره‌و گۆڕێ به‌ڕێكرد

دۆسته‌كانم كۆمه‌ڵه‌ عاشقێكی ناسك بوون

نیوه‌ڕۆیێ تای ئه‌شقێكی ئه‌به‌دی

هه‌موویانی بوورانده‌وه‌

هه‌ندێكی دایه‌ خۆكۆشتن

هه‌ندێكی دایه‌ ده‌ست شێتی

له‌ ده‌شتاییه‌كانی قه‌ده‌ردا به‌رهه‌ڵای كردن

دۆسته‌كانم هه‌موویان به‌م حاڵه‌وه‌ 

یه‌ك یه‌ك مردن

دۆسته‌كانم، كۆمه‌ڵه‌ شاعیرێكی شێت بوون

جگه‌ له‌ خه‌یاڵ هیچی تریان نه‌ده‌زانی

ئێواره‌یه‌كیان كتێبێ، خۆی هاوێشته‌ ناو زه‌ینیان

مناڵی له‌بیر بردنه‌وه‌، قه‌ڵه‌می لێ وشك كردن

سه‌ریان بوو به‌ پێ، پێیان بوو به‌سه‌ر

ئێستا هه‌موو شته‌كان به‌ به‌ره‌واژی ده‌نووسنه‌وه‌

* * *

دۆسته‌كانم كۆمه‌ڵه‌ خه‌ونێكی خۆش بوون

خه‌ونی سه‌فه‌ر بۆ ئه‌وبه‌ری ده‌ریایان

خه‌ونی دروستكردنی شه‌قامه‌كان

خه‌ونی بنیاتنانی ده‌وڵه‌ت

خه‌ونی چاپكردنی كتێبی جوان

سپێده‌یه‌ك ئافات هات 

هه‌مووی كردن به‌ دروشم

* * *

دۆسته‌كانم، كۆمه‌ڵه‌ مانگێكی به‌ شه‌وق بوون

به‌سه‌ر كانیاوه‌كان هه‌ڵده‌هاتن

دنیا به‌وانه‌وه‌ جوان بوو

شه‌وێ دووكه‌ڵێكی ڕه‌ش سواخی دان

به‌دیار نه‌كه‌وتنه‌وه‌

ئێستا هه‌موو ئێواره‌یه‌ك، ده‌چینه‌وه‌ سه‌ر گرده‌كان

ئێ به‌ڵكو تیشكێ ده‌ركه‌وێ له‌ سیمایان

دۆسته‌كانم، كۆمه‌ڵه‌ دزێكی ناقۆڵا بوون

سپێده‌یه‌ك شای دزان هات

هه‌رچییه‌ك كۆیان كردبۆ‌وه‌ هه‌مووی لوولدان

ئێستا هه‌ندێكیان بوونه‌ته‌ ڕێگر

ڕێی نێوان شاره‌و شار ده‌بڕن

هه‌ندێ گه‌دا، شه‌قامه‌كانیان گرتووه‌

هه‌ندێ جه‌رده‌ ویژدان له‌ ناخیان مردووه‌

* * *

دۆسته‌كانم، كۆمه‌ڵه‌ شمشێربازێكی سیحراوی بوون

ده‌نگی نه‌عره‌ته‌ و بریسكه‌ی شمشێره‌كانیان 

وڵاتیان ده‌هێنایه‌ جۆش

ئێواره‌یه‌ك شمشێربازێكی بیانی ساده‌

هات سیحری هه‌موویانی به‌تاڵ كرده‌وه‌

ڕه‌نجی گشتیانی به‌ بادا

* * *

دۆسته‌كانم، كۆمه‌ڵه‌ ئه‌شقیایێكی زۆر بوون

به‌نێو كێوه‌كان وه‌رببوون

شه‌وێكیان دوای شه‌ڕێكی سه‌خت

هه‌موویان یه‌ك یه‌ك ئاوابوون

بۆ ئه‌به‌د نه‌گه‌ڕانه‌وه‌

دۆسته‌كانم، وه‌ك تاوێ بارانێ تووڕه‌

خۆیان ده‌كرد به‌جۆگه‌له‌و كانیاوه‌كان

دونیایان پڕ له‌ ئاو ده‌كرد

ئاوێك بخوورو بوخارا

له ‌ناو په‌رده‌ی هه‌زاران جام

سپێده‌یه‌ك ڕه‌شه‌بایێ هه‌مووی بردنه‌وه‌ دارستان

له‌و ڕۆژه‌وه‌ منیش ته‌نهام

***

دۆسته‌كانم، كۆمه‌ڵه‌ كچێكی قه‌فقاسی بوون 

سنووره‌ دووره‌كان تووڕی هه‌ڵدابوون

من دڵم بۆ كردبوونه‌ ماڵ

ڕۆژێ غوربه‌ت سه‌ری پێ هه‌ڵگرتن

منیان دایه‌وه‌ ده‌ست مه‌حاڵ

****

دۆسته‌كانم له‌ تاولی قه‌ره‌جان هێنابوو

هه‌میشه‌ خورجینه‌كانیان پڕ له ‌ترێ و

چه‌فیه‌ی ئاڵ بوو

سپێده‌یه‌ك باروبارگه‌ی خۆیان تێكنا

منیان به‌ ته‌نها به‌جێهێشت

له‌و ڕۆژه‌وه‌ هه‌ر كاروانه‌و ڕاده‌بوورێ

دڵم به‌خورپه‌ لێده‌دا

* * *

دۆسته‌كانم، ساده‌وساكار فێڵی شاریان نه‌ده‌زانی

به‌یه‌ك هێما ئاگری ئه‌شقیان لێده‌باری 

ڕۆژێ شارینیه‌كی شێت، وه‌كو بوڕكان

هه‌مووی به‌فیتێ دامركان

***

دۆسته‌كانم به‌په‌لكی لیمۆ و قه‌نه‌فر

سه‌رو قژی خۆیان جوان ده‌كرد

كه‌تووڕه‌ ده‌بوون سوور هه‌ڵده‌گه‌ڕان

كه‌دڵیشیان خۆش بوایه‌

خۆیان له‌مه‌زاران ده‌په‌ڕاند 

ناشتنی جوانێك

ئه‌و ئێواره‌یه‌ ئاسمان سپی بوو

دره‌خته‌كان سپی بوونه‌وه‌

دڵه‌كان سپی بوونه‌وه‌

هه‌ر له‌ دوای شۆرین و ناشتنی 

ته‌رمه‌كه‌ی مه‌له‌ك خان

دوای ئه‌وه‌ی هه‌ریه‌كه‌و مشتێ خۆڵی ته‌ڕی

به‌ر فرمێسكی خۆی هاوێشته‌ سه‌ر گۆڕو

دووباره‌ له‌ سرووتێكی سپیدا، كه‌وتنه‌ گریان

به‌ چاوێكی ته‌ڕ و دڵێكی شكاو

ماڵاوایی خۆیان له‌ خاتوو مه‌له‌ك كرد

گۆڕی سپیان به‌ ته‌نها به‌جێ هێشت

له‌ باكووری دوورو زێدی خۆی

له‌ كانی بن ته‌می چیایان

نوورێ هات وه‌ك شووره‌ ده‌وری دا

دره‌ختێ له‌ گه‌وهه‌ر به‌گه‌ڵا دایپۆشی

گیایێ پڕ شه‌ونم لوولیدا

كه‌ نێژرا جوانییه‌كه‌ی له‌ ده‌وری گۆڕه‌وه‌

وه‌ك كراسێكی سپی و گێلاسێ له‌ بخوور

كه‌ ڕه‌نگی له‌ تاولی قه‌ره‌جان هێنابوو

سوورفڵی ڕوومه‌تی 

له‌ باخی ئیره‌ما هێنابوو

وه‌ك خه‌ونێكی سپی 

به‌ ڕه‌زمی سه‌مایێ ده‌جووڵا

سه‌مایێ مرۆڤی له‌ ئه‌وین ده‌سووتان

گۆڕستانی ته‌ژی ئاوازی مه‌ی ده‌كرد

بۆی ده‌چوون له‌ چاوان ونده‌بوو

كه‌ ده‌گه‌ڕانه‌وه‌ به‌ دیار ده‌كه‌وته‌وه 

ڕژانی شیر
 

كه‌ پیری حه‌كیمیان 

چوارده‌سته‌ هه‌ڵگرت و هێنایانه‌ سه‌ر گۆڕ

ده‌ستێكی به‌ریشی سپی خۆی داهێناو

به‌ ئاسته‌م ورته‌ی كرد 

كه‌ی وایه‌ جوانی نانێژرێ

جوانی ده‌بێته‌ ته‌می سه‌ر ده‌ریایان

یا خوناوه‌ی سپی ناوله‌پی گیایان

نابێته‌ خواردنی مردنێ

پێكه‌وه‌ له‌ مه‌مكی تازه‌ شیر تێكه‌وتووی هه‌ر ژنێ

هه‌ر یه‌كه‌و كاسه‌یێ شیریان برد 

فڕینه‌ ناو ئاسمانن

تا بگه‌نه‌ سه‌ر گۆڕی مه‌له‌ك خان

له‌ڕێگه‌ هه‌ر دڵۆپه‌ شیر بوو هه‌ڵده‌ڕژا

ده‌بوو به‌تیشك و تاو، له‌ جه‌سته‌ی ئه‌و زێڕه‌

حه‌وت دڵۆپ، حه‌وت شه‌وق و شه‌باقه‌

تێكه‌ڵی یه‌ك بووینه‌ 

ئێواران له‌ ئاسمان دیاره‌ چۆن بووینه‌ ئه‌ستێره‌

حه‌وت كاسه‌ شیری نیوه‌ لێڕژاو

حه‌وت ده‌ستی ماندووی ڕێی به‌ر هه‌تاو

حه‌وت سینه‌ و هه‌ناسه‌، حه‌وت په‌ری

گه‌یشتنه‌ سه‌ر واده‌ی مه‌رگ و ژان

یه‌ك یه‌كه‌ بوونه‌ كێلێ له‌ شیر

به‌ سه‌ر گۆڕی سپى مه‌له‌ك خان

مه‌له‌ك خان ئێستاكه‌ كاسه‌یێ جوانییه‌

هه‌ركه‌سێ ڕاده‌برێ قومێ ده‌خواته‌وه‌

مه‌له‌ك خان ئێستاكه‌ كانیێ له‌ ئاوی پیرۆزه‌

هه‌ركه‌سێ ڕاده‌برێ دڵی لێ ده‌شواته‌وه‌

مه‌له‌ك خان كراسێكی سپییه 

ئێواران سه‌ماده‌كا 

سه‌مایێ له‌ جوانی، سه‌مایێ له‌شیر

جوانی نانێژرێ نابێته‌ خواردنی مردنێ

جوانی شیرێكه‌، دڵۆپ دڵۆپ ڕژاوه‌

هه‌ر دڵۆپه‌ی هی مه‌مكی 

تازه‌ شیر تێزاوی ژنێكه‌

له‌ زاری ئه‌وینداره‌كاندا پژاوه‌

به‌ده‌ستی حه‌وت تولاز هێنراوه

‌حه‌وت دڵۆپ،حه‌وت به‌هێ له‌ باخی سینه‌یان

حه‌وت ڕووبار له‌ مسكی ئاسكان

زمان بگره‌ ئه‌ی لاڵ
1

مه‌گه‌ڕێ بۆ چرا

چرای ناو ده‌روونت گه‌ش كه‌وه‌

كه‌ شه‌وقی ده‌چته‌وه‌ سه‌ر ئه‌زه‌ل

هێشتاكه‌ش هه‌ندێ شوێن هه‌ر ماوه‌

بگه‌يته‌ ته‌ك دره‌ختی پڕ ئه‌جه‌ل

مه‌گه‌ڕێ بۆ چرا

هێشتاكه‌ش چرایێ له‌خوێنتا

وه‌ك گڕی بن جه‌سته‌ی خۆڵه‌مێش

بریقه‌ی هه‌رماوه‌

جارجاره‌ ده‌تروسكێ

وه‌ك بریسكه‌ی ده‌بان

به‌ته‌نیا شنه‌یێ له‌دڵت هه‌ڵبكا

بریقه‌ی به‌چه‌شنێ هه‌ڵده‌ستێ

كه‌ شه‌قكا سینه‌ی شینی ئاسمان

2 

تۆ وه‌ره‌ ناو سینه‌م، دڵه‌ جێی داخورپان

ده‌ترسم بتڕێژته‌ ناو

ده‌ریای بێ بن و پڕ گومان

تۆ وه‌ره‌ ناو دڵم

سینه‌یه‌ جێی ته‌نیا شه‌وق و نووره‌

ده‌ترسم شه‌ره‌رێ لێت بدات

سورفڵی ڕوخسارت دابخات

بۆ ئه‌به‌د له‌په‌لوپۆت بخات

3

هه‌سته‌وه‌ هێشتاكه‌ زۆر زوو بوو 

په‌یكی زه‌رفامی سپێده‌ 

له‌و دیوی پڕ په‌نای كه‌ڵ دابوو

زانیبام هه‌وارو تاولیم لێ چۆل ده‌كه‌ی

فه‌له‌كم ڕاده‌گرت

زانیبام وه‌ها زوو دوا تیشكی خۆت داوێی

سینه‌ی خۆم شه‌ق ده‌كرد

بۆ ئه‌به‌د ده‌وه‌ستای له‌خوێنما ڕاده‌مای

4 

تۆ ته‌مێكی سپی بنارو هه‌ڵدێری

له‌وه‌ته‌ی كه‌مه‌ندت بۆ داوێم

ناكه‌وته‌ سه‌ر مل و گه‌ردنت

به‌ندت كه‌م به‌ خۆما

تۆ خه‌ونی شه‌وێكی درێژی، تا ئه‌به‌د ده‌مێنێ

به‌ڵام ئاخ، له‌وه‌ته‌ی پێكت بۆ هه‌ڵده‌ده‌م



17

هه‌میشه‌ سپێده‌ وه‌ئاگام ده‌هێنی

5

مه‌گه‌ڕێ بۆ ئاگر

دڵت پڕ له‌پشكۆی ئاگره‌

به‌ته‌نها دڵۆپه‌ شه‌ونمێ بكه‌وێ به‌سه‌رتا

بلێسه‌ ئه‌م كه‌ونه‌كه‌ڕ ده‌كا

مه‌گه‌ڕێ بۆ شه‌ونم به‌ته‌نها ته‌ڵه‌زمه‌ ئاگرێ

سپێده‌ت نقومی بای ته‌ڕ ده‌كا

بۆ ئه‌به‌د ته‌مه‌نت له‌گه‌ڵ بوون 

له‌گه‌ڵ كێوی ته‌نها شه‌ڕ ده‌كا

6

مه‌نووسه،‌ هه‌تا خوێن ناچارت نه‌كاتن هه‌ڵڕژێی

ئه‌وكاته‌ هه‌ر حه‌رفێ ده‌بێته‌ دارستان

له‌ناو تاشه‌به‌ردا ده‌ڕسكێ

مه‌نووسه‌ هه‌تا شه‌و له‌ده‌ستت

هاواری سپێده‌ی خۆی ده‌كا

ئه‌وكاته‌ هه‌رحه‌رفێ

شاكارێ له‌ ڕۆحتا خه‌ڵقه‌كا

شیعر مه‌رگێكه‌ هه‌میشه‌ مرۆ عه‌وداڵی

هاتنی خۆی ده‌كا

مه‌رگێكه‌ هه‌میشه‌ شه‌به‌یخوونێ 

به‌سه‌ر پایته‌ختی سه‌رده‌كا

7

له‌سه‌ر ڕێ لاكه‌وه‌ ئه‌ی ڕه‌قیب

مانه‌وه‌ت له‌میاندا مه‌حاڵه‌

ناتوانی نه‌وای نه‌ی هه‌ڵپاچی

له‌سه‌ر ڕێ لاكه‌وه‌ ئه‌ی ڕه‌قیب

نه‌وای نه‌ی شه‌وبۆیه‌

چه‌ند ده‌ستت به‌ ناویا بگێڕی

هێنده‌ی تر عه‌تری خۆی ده‌ڕێژێ

8

تا هه‌بین خاچی ئازارو ئه‌شكه‌نجه‌مان

هه‌ر ده‌بێ له‌ده‌ست بێ

تاهه‌بین ده‌بێ به‌رد هه‌ڵكۆڵین

بۆ ئه‌وه‌ی له‌خۆشی ساتێكی جوانیدا مه‌ست ببین

هه‌رمه‌رگه‌ و له‌ناومان سه‌ردارو ڕه‌هایه

با كه‌س ناناسێ

با دۆستێكی ساده‌و كه‌وناره‌

هه‌میشه‌ خۆی دێ 

قه‌ت نامه‌ بۆ ئێمه‌ نانووسێ

ده‌ڕواو خواحافیزیمان لێناكا

كه‌ هه‌ڵده‌كا، سیحره‌ نه‌وه‌كا فریومان دا

خۆمان ده‌شارینه‌وه‌

كه‌ كپ ده‌بێ، نه‌وه‌كا گێژه‌ن ونمان كا

به‌دوایدا ده‌گه‌ڕێین

هه‌ندێ جار ده‌ڵێی مناڵه‌و له‌چه‌قی ڕێ گڕوو ده‌گرێ

سووڕی خوێنمان زه‌حمه‌ت ده‌كا

هه‌ندێ جاریش وه‌ك حه‌كیمێ

ده‌روونمان پڕ له‌ئه‌ڤین و خوێنیشمان پڕ له‌ جۆش ده‌كا

با چڵه‌ گیاكان ناناسێ، هه‌میشه‌ سه‌مایان پێده‌كا

با كتێبه‌كان نانووسێ و به‌ڵام ده‌یانخوێنێته‌وه‌

هه‌ندێ جار په‌ڕپه‌ڕیان ده‌كاو به‌ناو شارانیان ده‌گێڕێ

هه‌ندێ جاریش بۆ ئه‌به‌د دایان ده‌خا

هه‌موو سپێده‌یه‌ك شته‌ جوانه‌كانمان ده‌با

ناشیرینه‌كانمان بۆ جێدێڵێ

نهێنییه‌كانمان ئاشكرا ده‌كاو

ناشكراكانیش ده‌فڕێنێ

هه‌ندێجار دڵی دره‌خته‌كان ده‌باته‌ باكوور

چاوی پۆڕه‌كانیش به‌سه‌ر ده‌ریا جێ ده‌هێڵێ

ستیانه‌كانی دارستان به‌سه‌ر ڕێگاكان هه‌ڵده‌واسێ

نهێنییه‌كانمان هه‌ڵده‌گرێ

له‌ هه‌ر شوێنێ گۆڵمێكی لێ ده‌به‌شێته‌وه‌

با بێ یاده‌وه‌ریترین زیندووی سه‌ر زه‌وییه‌

به ‌سه‌ر یاده‌وه‌رییه‌كانی ئێمه‌ ده‌ژی

با په‌ڕی هه‌موو ئه‌تڵه‌سه‌كان هه‌ڵده‌داته‌وه‌

به‌ڵام سه‌ر به‌ هیچ نه‌خشه‌یێ نییه‌

دێره‌كان هه‌مووی ده‌ڕفێنێ

به‌ڵام شتێ ناخوێنێته‌وه‌

با هه‌رگیز ئاوڕ له‌ دواوه‌ ناداته‌وه‌

هه‌موو ئێواره‌یه‌ك،به‌سه‌ر ڕێگاكانه‌وه‌ ده‌وه‌ستم

به‌ڵام با بێ په‌روا ڕێ ده‌بڕێ

گوێ له‌ هاواری كه‌سێ ناگرێ

با هه‌میشه‌ به‌و شتانه‌وه‌ ده‌بریقێته‌وه‌

پارچه‌یێ له‌ ڕازی من، باوه‌شێ له‌ جوانی

مشتێ له‌ خوێن، كه‌ هه‌ڵده‌ڕژێته‌ سه‌ر زه‌وی

دنیا پڕ ده‌كا له‌ نوور

ئه‌ی با، ئه‌ی با

ئه‌ی ڕوونتر له‌ سیمای ئاوو

جوانتر له‌ كه‌روێشكه‌ی گیا

هه‌ڵمگره‌ من نه‌وه‌ی تۆم 

عه‌تری جێماوی دۆستێ
1

ده‌زانم له‌ نزیكمه‌وه‌ی

ئاوێنه‌ی ڕۆحم ده‌شكێنی

منیش ته‌نها له‌ گۆشه‌ دووره‌كانه‌وه‌

هه‌ست به ‌نزیكی تۆده‌كه‌م

ته‌نها له‌ به‌رزاییه‌كانه‌وه‌

هه‌ست به‌ نه‌وی بوونت ده‌كه‌م

2

له‌گه‌ڵتام كه‌ هه‌زار ساڵ لێت دوورم

لێت دوورم كه‌ ده‌زانم

هێنده‌ی ده‌ماری گه‌ردنت لێت نزیكم

له‌ گێژاوی ئه‌م مه‌حاڵه‌دا

ته‌نها منم ده‌كه‌وم

3

زۆر جاران ده‌تبینم 

ورد ورد ڕۆحم كلۆر ده‌كه‌ی

زۆر جارانیش ون ده‌بی 

ڕێ ڕێ دڵم تێراو ده‌كه‌ی

تۆچیت؟

ئه‌گه‌ر بایت بۆ له‌ خوێنم ده‌ئاڵیێت؟

تا ئه‌به‌د ڕۆحم داده‌گری

ئه‌گه‌ر بارانی بۆ له‌ وشكایی دامده‌ڕێژی

گه‌ر ئاگری بۆ ڕۆحم له‌ سه‌رمان ده‌كوژی؟

4

سپێده‌یه‌ك نه‌بوو من نێمه‌ لاڕێكانه‌وه‌

باوه‌شێ گوڵه‌گه‌نم و دونیایێ خه‌مم پێ نه‌بێ

سپێده‌یه‌ك نه‌بوو من نێمه‌ لاڕێكانه‌وه‌

به‌دیار شوێن پێكانته‌وه‌ نه‌گریم

سه‌ده‌یێ نه‌بوو تۆ وه‌ڵامم ده‌یته‌وه‌

ئه‌ی با

كه‌ ڕۆیشتی هه‌رگیز ئاوڕ ناده‌یته‌وه‌

5

جۆگه‌له‌یێ فرمێسكم هه‌ڵڕژت

جارێ قومێ ئاوی نیگاتم به‌رنه‌كه‌وت

ده‌ریایێ بێداریم بۆ سه‌ردای

جارێ ڕۆحت هه‌ڵینه‌كرد

ئه‌ی ئاگر، چاوه‌ڕوانی سووتانی یه‌كجاری خۆمم

6

تۆ چ ئه‌ڤینێكی گه‌رمی

گیانی من ده‌كه‌ی به‌ به‌فر

تۆ چ فیراقێكی ساردی

ڕۆحی من ده‌كه‌ی به‌ ئاگر

7

بوه‌سته‌ تا بۆساتێ

بگه‌م به‌دوورترین خاڵی جوانیت

به‌ڕێ كه‌وه‌ تا بۆ ساتێ

هه‌زاران ساڵ بوه‌ستم

 8

تۆ بێده‌نگی، به‌ڵام له‌خوڕڕه‌ت ده‌ترسم

9

له‌ په‌نا تاوێرو ده‌م ڕووباره‌كان

له‌گه‌ڵ پڕووشه‌ قسه‌م كردووه‌

له‌گه‌ڵ گه‌ڵا ڕاز و نیازم ئاشكرا كردووه‌

ئه‌ی خاك، كه‌ی بۆ یه‌كجاری تێكه‌ڵ ده‌بین

كه‌ هێشتا پێكی ئاره‌زووم نه‌چه‌شتووه‌

10

تۆ ئاگرێكی زۆر بچووكی

به‌ڵام ئاخ توانای سووتاندنی

هه‌موو دارستانه‌كانی دونیات هه‌یه‌

11

بڕیارم ده‌دا زانیبام، دڵت بڕیاران هه‌ڵده‌گرێ

خۆم له‌ فڕینه‌ گه‌وره‌كان ده‌دا

بمتوانیایه‌ بگه‌م به‌تۆ

بریقه‌ی زیوێك

هێشتاكه‌ زارم بۆن شیری خاوی لێ ده‌هات

وامده‌زانی ئه‌ستێره‌ چه‌ند هێشووه‌ مه‌رجانێكی زه‌ردن

به‌ ئاسمانه‌وه‌ لكێنراون

هاكا ئه‌ستێره‌یه‌ك وه‌ری و كه‌وته‌ نێو كۆشی منه‌وه‌

شه‌وان كه‌ تێنوومان ده‌بوو

له‌ گه‌رده‌نی باریكی ساردی شه‌ربه‌یێ

قوم قوم ئاوی

جۆگه‌له‌كانی به‌هه‌شتمان ده‌خوارده‌وه‌

كاتێ كه‌ بانیشمان ده‌ڕشاند

بۆنی خاك مه‌ستی ده‌كردین

كه‌ ئاسمان هۆن هۆن ده‌گریا

پێمان وابوو ‌ ئاسمانه‌ كون كون بووه‌

ئاوی چاوی خوداوه‌نده‌ كه‌ هه‌ڵده‌ڕژێ

سه‌دای هه‌ڵڕژانی ئاو له‌ سوولاوكه‌ ژه‌نگینه‌كان

فێری گوێگرتنی كردین

نه‌وا بوو هه‌ڵده‌ڕژا، بۆمان كۆ نه‌ده‌كرایه‌وه‌

ئێوارانیش كه‌ خۆر ئاوا ده‌بوو

پێمان وابوو ده‌چێته‌وه‌ ناو هه‌ناوی خاك

ئاسمانیش كڵاوێكی شینه‌ له‌سه‌ر زه‌وی چه‌سپیوه‌ 

گه‌نجينه‌ى ون 

كه‌ چوومه‌ پۆڵ تۆف و زریانێكی تووش

سروشتی سپی كردبوو

هێشتاكه‌ سپێده‌ بۆنی عه‌تری

ناوله‌پی شه‌وی لێده‌هات

كه‌وێ له‌ ڕه‌نگی تاوێری چیاو

ده‌نووكی له‌ جوانی، شه‌به‌نگی سه‌د ره‌نگی هه‌تاو

باڵی له‌ هه‌یبه‌تی ڕه‌ندێ

تووكی له‌ شه‌وقی هه‌زار چه‌شنی خوناو

ڕێی كه‌وتبووه‌ ناو پۆله‌كه‌م

چی كتێبی ده‌ستم هه‌بوو له‌ چه‌مكی زانست به‌تاڵ بوو

كتێبی چی، تا كه‌و هه‌بێ

ڕه‌بی ئاگری گشت دونیا 

له‌ جه‌سته‌ی كتێب به‌رببێ

ده‌رگام داخست

من پێم وابوو تاجی هه‌رچی مه‌مله‌كه‌تی دونیایه‌

هه‌مووی له‌سه‌ر شانی منی ته‌نها دایه‌

دڵم هێنده‌ به‌ خورپه‌ لێی ده‌دا

ده‌تگوت ده‌یه‌وێ ده‌رپه‌ڕێ

هێنده‌ به‌دوای كه‌ودا ڕامكرد

ئێستاش به‌ هیلاكی ئه‌و ڕاكردنه‌یه‌ ده‌ژیم

كه‌ گرتم دڵی كه‌وه‌كه‌ش

هێنده‌ به‌ خورپه‌ لێيده‌دا 

ده‌تگوت ده‌یه‌وێ ده‌رپه‌ڕێ

ئێمه‌ له‌و نه‌خشه‌ دوودڵ بووین

دڵی من و دڵی ته‌ته‌رێكی چیا

كه‌ له‌و سپێده‌ سارده‌دا 

قه‌ده‌ر به‌یه‌كی هێنابووین

كتێبی چی، قه‌ڵه‌می چی،  مامۆستای چی

كه‌ كه‌وم له‌ باخه‌ڵدا بێ

ڕه‌بی هه‌رچی قه‌ڵه‌م هه‌یه‌ 

له‌ ده‌ستان كوێرایی دابێ

كه‌ كه‌و وه‌ك كه‌وكه‌وی سارا 

بۆ من هاتبێته‌ ژوان

ڕه‌بی هه‌رچی مامۆستایه‌ 

هیچی له‌بیر نه‌مینێت و بێته‌وه‌ ژوان

من ئێستاكه‌ ئاینده‌م به‌ده‌ست كه‌وتووه‌

ڕامكرد، ڕامكرد، ئێستاش 

به‌ هیلاكی ئه‌و ڕاكردنه‌وه‌یه‌ ده‌ژیم

ده‌تگوت به‌ره‌و به‌هه‌شت ده‌چووم

كه‌ گه‌یشتم ده‌رگام له‌سه‌ر خۆم و ئاینده‌م كلیلدا

من و كه‌و ته‌نهاترین 

دوو دۆستی یه‌كتر نه‌ناسی دونیا بووین

به‌رهه‌ڵای فه‌زای ژوورم كرد

ئاخر منی مناڵ

كه‌ هێشتا بۆنی شیری خاو له‌ زارم دێ

چوزانم كه‌و باڵی هه‌یه‌، باڵ

ئه‌و هه‌میشه‌ جێگه‌ی دامێنی چیایه‌

منیش په‌روه‌رده‌ی باخی شار

نه‌مده‌زانی به‌ته‌نها كڵاوڕۆژنه‌یێ

به‌سه‌ بۆ ئه‌و له‌ ده‌ستی من نه‌جاتی بێ

رزگاری بێ له‌ ته‌نهایی و ساردو سڕی

تێر نه‌بوو بووم، له‌ جوانی ئه‌و

كه‌و وه‌ك فریشته‌یێ سپی

له‌ شه‌ققه‌ی باڵیدا فڕی

ڕامكرد، ڕامكرد، ڕامكرد

ئێستاش به‌ هیلاكی ئه‌و ڕاكردنه‌وه‌یه‌ ده‌ژیم

ڕوو له‌چیا، تۆف و باران

ڕوو له‌ به‌فری باریوی كۆساران

فڕی، فڕی،  هه‌تا له‌ چاوانم ون بوو

ئێستاش من هه‌ر سه‌یری 

ئه‌و كه‌وه‌ی خۆم ده‌كه‌م

دوای چل ساڵان، هێشتا سه‌دای خورپه‌ی دڵی

له‌ناو سینه‌م لێده‌دات و نابڕێته‌وه‌

ئێستاش ئاسه‌واری پێیه‌ چكۆڵه‌كانی

له‌سه‌ر پێستی زاكیره‌ما 

هه‌رماوه‌و ناسڕێته‌وه‌

هه‌ركات سه‌یری چیا بكه‌م

من ئه‌وم به‌بیر دێته‌وه‌

ئه‌ی فریشته‌ی خودا ئێستا له‌ كوێی؟

وه‌ره‌، ده‌ی جارێكی دی ڕامچه‌ڵه‌كێنه‌

ته‌پ و تۆزی ته‌مه‌نم لێ بته‌كێنه‌

حه‌كایه‌تی من و دێوه‌كه‌

ئه‌وه‌ بوو سه‌ری سندووقه‌كه‌م هه‌ڵدایه‌وه‌

سندووقێكی تری تیا بوو

ئه‌ویشم كردووه‌

یه‌كێكی بچووكتری تیا بوو

ناچار ئه‌ویشم كرده‌وه‌

سندووقێكی دیكه‌ی تیا بوو

هه‌مدیس ئه‌ویشم كرده‌وه‌ 

دیسان سندووقێكی تری تیا بوو

هه‌وه‌س هانی دام و ئه‌ویشم كرده‌وه‌ 

سندووقێكی دیكه‌ی تیا بوو

سه‌ری چل و چواره‌مین سندووقم كرده‌وه‌

دیسان یه‌كێكی تری تیا بوو

ئه‌وه‌ چل و پێنج ساڵه‌

سه‌ری ئه‌و سندووقانه‌ ده‌كه‌مه‌وه‌و

هه‌میشه‌ سندووقێكی دیكه‌ هه‌یه‌

سندووقێ ‌خه‌م

سندووقێ ‌گریان

سندووقی ‌ئازار

تا گه‌یشتمه‌ میكڕۆ سندووقی دوایی

ئه‌ویشم كرده‌وه‌

دێوێكی هێگجار گه‌وره‌ی تیا بوو

وتی: ها ئه‌حمه‌د پاڵه‌وان، زه‌مه‌نی پاڵه‌وانییه‌تی نه‌ماوه‌

منی گرت و خستمیه‌ شوێنی خۆی

میكڕۆ سندووقه‌كه‌ی خسته‌وه‌ ناو سندووقی خۆى

ئه‌ویشی خسته‌وه‌ ناو سندووقه‌كه‌ی گه‌وره‌تر

دیسان ئه‌ویشی خسته‌وه‌ ناو سندووقی خۆی

هه‌موو سندووقه‌كانی خسته‌وه‌ ناو یه‌ك

ئێستا من وام له‌ناو، هه‌زاران سندووق

دێوه‌ زله‌ش به‌سه‌ر زه‌ویدا ده‌سووڕێته‌وه 

ئه‌وان كه‌ گێڕایانه‌وه‌ گریان

مه‌ریه‌م هه‌میشه‌و بێ وچان 

ئه‌ڤینی كه‌ناره‌ دووره‌كان شێتی ده‌كا

خۆی له‌ زيوى لیم وه‌رده‌دا

جاروبار یاری به‌ كه‌زییه‌كانی ده‌كا

په‌نجه‌ له ‌سه‌ر گۆی مه‌مكه‌كانی داده‌نێ

ئاهى حه‌سره‌ت به‌با ده‌كا

گه‌ڵا دڵی خۆی ده‌داتێ 

ڕووبار شه‌پۆلی له‌مل ده‌كا

مه‌ریه‌م كه‌ ئه‌ڤین دایده‌گرێ

چاوی پڕ ده‌بێ له‌ ساماڵ

نه‌ مه‌جده‌ل ده‌ناسێته‌وه‌

نه‌ ئاوڕی لێ ده‌داته‌وه‌

مه‌ریه‌م له‌ گێڕانه‌وه‌يا ڕاستی نه‌دركاند 

هه‌مووی له‌ سه‌رسامی كوشتین

په‌رشی ناو دۆڵ و ڕێگا خه‌وناوییه‌كانی كردین

كه‌سمان كه‌سی نه‌ده‌ناسیه‌وه‌

باش بێ ڕه‌حمانه‌ گوزه‌ری كرد

ئه‌وه‌ی بینی بووی، به‌زمان نه‌ده‌گوترا

به‌ قه‌ڵه‌م نه‌ده‌نووسرا، به‌چاو نه‌ده‌بینرا

كه‌ ئه‌وان هاتن

زانیم مه‌ریه‌م و جوانییه‌كانی

له‌ دوور دووره‌وه‌ دێن باڵیان شله‌

چاویان كوله‌، كڕێوه‌ دیلی كردبوون

زۆرانیش وه‌سیه‌ته‌كانی خۆیان دابووه‌ مه‌ریه‌م

مه‌ریه‌میش بێ په‌روا 

وه‌ك بخوور دایگیرساندبوون

باش بێ ڕه‌حمانه‌ گوزه‌ری كرد 

هیچی بۆ نه‌گێڕاینه‌وه‌

هاوارمان كرد ئه‌ی مه‌ریه‌م

مه‌ریه‌م، شه‌ومان به‌سه‌ر داهات

ساتێ بۆ شه‌و زۆره‌، له‌ خۆیمان بشارێته‌وه‌

زه‌مانێك بۆ ڕۆژ كه‌مه‌، ئاشكرامان بكات 

ئه‌وسا به‌یه‌كه‌وه‌ له‌میانی گه‌ڵا وه‌ریوه‌كانی مه‌جده‌ل

خۆمان به‌ دره‌خته‌كانه‌وه‌ هه‌ڵده‌واسی

تا سه‌یری ئه‌و دڵۆپه‌ ئاوانه‌ بكه‌ین

كه‌ هه‌ڵده‌ڕژێنه‌ سه‌ر تاوێره‌كانه‌وه‌

ئێمه‌ پێویستمان به‌ وچانێ هه‌یه‌، مه‌ریه‌م، وچان

وچانێ كورت، به‌یه‌كه‌وه‌ ڕازێ بدركێنین

پێویستیمان به‌سه‌ده‌یێ هه‌یه‌، مه‌ریه‌م، سه‌ده‌یێ

به‌یه‌كه‌وه‌ پرته‌قاڵێ سپی بكه‌ین 

دیشله‌مه‌یێ بخۆینه‌وه‌

به‌ڵام شه‌و هه‌میشه‌ ده‌مانشارێته‌وه‌و

ڕووناهی ڕۆژیش هه‌میشه‌ ئاشكرامان ده‌كات

پێویستیمان به‌چه‌پكێ بای خێرا هه‌یه‌ 

مه‌ریه‌م مه‌ريه‌م ، با هه‌ڵمانگرێ

وه‌ك لیماوی 

كه‌نار به‌ناوباخه‌كانی دونیا بمانسووڕێنێته‌وه‌

پێویستیمان به‌ كتێبێ هه‌یه‌ مه‌ریه‌م

بیكه‌ینه‌وه‌و له‌ناو دێڕه‌كانیا ون بین

ون بوون هه‌میشه‌ ون بوون، له‌ته‌می كتێب

ون بوون هه‌میشه‌ ون بوون، له‌ باوه‌شی بادا

مه‌ریه‌م ئه‌وده‌م سه‌رخۆش به‌ گوڵه‌پونگ

دڵنیا به‌ ڕه‌ونه‌قی ئه‌شق

ئێواره‌ی ناو باخه‌ خه‌مگینه‌كانی 

مه‌جده‌لیه‌ی ته‌ی كرد

شوێن پێیه‌كانی شه‌وقيان لێ هه‌ڵده‌ستا

ئه‌وه‌ مه‌ریه‌م نه‌بوو، كزه‌بایه‌كی بۆنخۆش بوو

قسه‌ی بۆ ئه‌و تاوێرانه‌ ده‌كرد

كه‌س نه‌یده‌زانی به‌ چ چپه‌یه‌كه‌وه‌ ده‌دوێن

گۆرانی بۆ سوارێ ده‌چڕی 

له‌ناو به‌ڕیای پڕ ته‌متوومان

منداڵی خۆی وه‌ك بوتله‌ شیرێ 

سپاردبووه‌  ده‌ستی ئه‌شق

خۆی و تاقه‌ چرایه‌ك ده‌چووه‌ سه‌ر به‌ردێكی دێ

چاوه‌ڕوانی سواره‌ ئه‌فسووناوییه‌كه‌ی خۆی ده‌كرد

له‌ به‌رزاییه‌كانی ته‌به‌رییه‌و 

كۆڵانه‌ ته‌سكه‌كانی سه‌راییل

كه‌ ئێستا نا ئێستاكه‌ دێ

هه‌ڵیده‌گرێ و ده‌یهاوێته‌ سه‌ر پشتی زین

دوور دوور، دوورتر له‌ ئاسمانى ده‌بات

به‌یانیان خۆی و باقه‌یێ گوڵه‌گه‌نم

ده‌گه‌ڕايه‌وه‌‌ سه‌ر تاقه‌گردی دێ

چاوه‌ڕوانی میوانێكی دوورى ده‌كرد 

میوانێ له‌ هیچ كه‌س ناچێ

كه‌ له‌گه‌ڵ تیشكی نیوه‌ڕۆی 

كه‌مڕه‌نگی زه‌یتوونستان 

بگاته‌ جێ

باقه‌ گوڵه‌گه‌نمه‌كه‌ی پێ بداو بكه‌ونه‌ ڕێ

زاكیره‌ی پڕ بێ له‌ مه‌ستی

هه‌ر مه‌ل بوون 

تاڵه‌تیشكی ناوچاوی مه‌ریه‌میان ده‌برد

ده‌یانبه‌شیه‌وه‌ دره‌ختان

مه‌ریه‌میش وه‌ك هه‌میشه‌

تیشكی مانگی له‌ شه‌پۆلان ده‌رده‌هێنا

دوا ڕۆژه‌كانی تاووس

بڕۆن له‌ئاوان بپرسن

كه‌ تاووسيش چه‌ند  ته‌نهایه‌

ته‌نهایی تاووس له‌وه‌وه‌دێ

كه‌ هه‌رگیز جوانییه‌كانی خۆی نابینێ

ئاوڕ له‌جه‌سته‌ی سه‌د ڕه‌نگی ناداته‌وه‌

بۆیه‌ بێ په‌روا زه‌وی ته‌ی ده‌كا

تاووس هه‌ست به‌ ڕه‌نگه‌كانی خۆی ناكا

بۆیه‌ باڵی فڕینی نییه‌

هه‌میشه‌ گۆرانییه‌كانی ڕابردوو ده‌چڕێته‌وه‌

ئه‌گه‌ر زیوی باڵه‌كانی خۆی بدیبا

ئێسته‌ شه‌به‌نگی ئاسمان بوو

چرایێ هه‌یه‌ زۆر خه‌مگین

له‌سینه‌ی شووشه‌ی لێ ده‌دا

نهێنییه‌ك هه‌یه‌ زۆر قایم

مرۆڤ له كارته‌ى ‌گومان ده‌دا

وه‌ك سێوی ناو سیپی ئه‌به‌دی

وه‌ك دیلێ تا دوا ته‌مه‌نی

هه‌ر سه‌یری په‌نجه‌ره‌ی بڵندی

ناو ژووری زیندان ده‌كات

تاووس هه‌رگیز جوانییه‌كانی خۆی نابینێ

شه‌وێكيان 

خه‌ونی به‌ ئه‌فسانه‌ی جوانییه‌كانی خۆيه‌وه‌ بینی

په‌ڕو باڵی غه‌رقی شه‌ونمی سپێده‌ی سارابوو بوو

ته‌نها تر له‌دیلی زیندانی سه‌ر زه‌وی

له‌ژێر باڵی كه‌سك و كنێریا هه‌ڵكورما

له‌پڕێكا كه‌وت و جوانییه‌كانی ڕماو

خه‌ونی لێ هه‌ڵبزركا

مشتێ له‌مه‌رجانی فرمێسكی ڕژایه‌ سه‌ر زه‌وی

زۆر گریا، زۆر گریا

بۆنى گریان شه‌وبۆئاسا ده‌پڕژايه‌ ناو دڵى شه‌و

گریانێ وه‌ك خه‌نجه‌ر له ‌گیانیا ده‌چه‌قی

باڵێكی له‌ گۆمی ئاوی ساردی چیا

باڵێكی له‌ هه‌وری زۆر سپی ئاسمان بوو

من بینیم چۆن چۆنی خۆی به‌با هه‌ڵواسی

چۆن چۆنی ده‌گریا

له‌و ڕۆژه‌ به‌دواوه‌ كه‌ تاووس 

ئه‌و خه‌ونه‌ی وا دیبوو

هه‌میشه‌ هه‌رسه‌یری ئاسمان و هه‌وری دووری ده‌كرد

باڵی خۆی له‌فڕین ڕادێنا

بێزار بوو وه‌ك بێزاری په‌ڵكی هه‌ڵه‌كۆك

له‌ژێر ره‌نووی به‌فردا

ده‌یزانی زه‌وی جێی ئه‌و نییه‌

به‌ده‌نووكی نوقره‌یی، شانه‌ی باڵی ده‌كرد

تووكی خۆی به‌و خه‌ونه‌ دادێنا

ڕۆژێكیان ئه‌و خه‌ونه‌ی بۆ بێچووی گێڕاوه‌

دوا لوقمه‌ی نایه‌ ناو ده‌میه‌وه‌

گه‌رده‌نی نایه‌ سه‌ر گه‌رده‌نی هاوسه‌ری

دوا نیگای كرده‌ سه‌ر به‌ندیخانه‌ی زه‌وی

هێند باڵی لێكدابوو

بۆ فڕین ئۆقره‌ی تیا نه‌مابوو

سه‌یرێكی به‌فراوی ئاسمانی دووری كرد

تا توانی باڵی خۆی هێناو برد

جوانییه‌كانی خۆی كه‌وته‌وه‌ به‌رچاوی

له‌شه‌قه‌ی باڵيدا هه‌ڵفڕی

هه‌ڵفڕی، هه‌ڵفڕی، تا توانی هه‌ڵفڕى

هه‌ر بۆیه‌ ئێستاكه‌ زه‌وی خاڵی بووه‌

له‌ بروسكه‌ی شين و له‌چه‌مكی جوانی

قسه‌ی عاشقان
1

هێندێ خه‌م هه‌ن له‌ سینه‌مدا 

زه‌مه‌ن په‌رش و بڵاوی كردوون

تازه‌ بۆم كۆناكرێنه‌وه‌

كاتێكیش ده‌یاندۆزمه‌وه‌ 

له‌ناو خوێن ده‌یانشارمه‌وه‌

دووباره‌ لێم ون ده‌بنه‌وه‌

هێندێ ئاماژه‌ی ئه‌وینم له‌ دڵدایه‌

مانام بۆ لێك نادرێته‌وه‌

به‌ڵام هه‌رگیز له‌ زه‌ینمدا ناسڕێنه‌وه‌

وه‌ك شووشه‌ی مانگ 

له‌ شاده‌ماری ڕۆحمدا ده‌دره‌وشێنه‌وه‌

ئه‌و جۆگه‌له‌ خه‌مگینانه‌ن 

كه‌ جارجاره‌ ده‌گمه‌نترین مه‌ل 

ئاویان تیا خواردۆته‌وه‌

جوانترین ئاسك 

مسكی خوێنیان تیا ڕشتووه‌

2

له‌به‌رزترین ده‌نگه‌وه‌، كپیتان بۆ ده‌هێنمه‌وه‌

له‌ ئاسێترین جه‌نگه‌وه،‌ نامه‌ی ئاینده‌ ده‌هێنم

له‌ نزماییه‌كاندا گوزه‌ر ده‌كه‌م

تا له‌ به‌رزایی بمبینن

3

هه‌زاران جار كانییه‌كانم 

به‌ناو له‌پم گواستۆته‌وه‌

به‌ له‌شكری هێمنی، ڕه‌شه‌بام دیل كردووه‌

به‌ گه‌لێ شوێندا ڕابردووم 

سروشت په‌ی پێ نه‌بردووه‌

له‌ ناكۆكیه‌كاندا چه‌پكه‌نه‌ی كۆكیم كردووه‌

قسه‌م له‌گه‌ڵ به‌رد كردووه‌

4 

خوێنێ به‌له‌شما دێ و ده‌چێ

تێكه‌ڵی خوێنی باز بووه‌

من به‌لاغه‌تێكم پێیه‌

كه‌ پڕی جیلوه‌و ناز بووه‌

5

دره‌نگ هاتی له‌مێژه‌ خۆر

له‌ ڕۆخانه‌ی ئه‌وینی من ئاوا بووه‌

تاقه‌ شه‌وقێ له‌ سینه‌ی مندا نه‌ماوه‌

ئه‌وه‌نده‌ به‌دواتا تیشكی چاوم هاوێشت

زۆر له‌ مێژه‌ شووشه‌ی ڕوانینم شكاوه‌

هاكا ڕوونایی چاوانم لێ داڕژاو

دڵم له‌ جه‌سته‌ ئاوابوو

6

به‌ر له‌ هاتنت هه‌میشه‌ 

من له‌ ناوپه‌ڕی كتێبان 

زه‌ینم تژی خه‌ون بوو بوو

له‌ ئه‌فسانه‌ی هات و نه‌هات 

قه‌ڵه‌مم گیری خواردبوو

له‌ ته‌نهایی ئه‌وینداران 

لێكدانه‌وه‌م ون كردبوو

به‌ر له‌ هاتنت زۆر شارو دێم بڕی بوو

كه‌ له‌ كه‌ڵی كێو ده‌ركه‌وتی

ته‌مه‌نی من ئاوا ببوو

له‌ مێژ بوو پاییز میوانی ماڵه‌كه‌م بوو

بیناییم زه‌رد 

باخچه‌م پڕ ته‌رمی گه‌ڵا بوو

فێرژیل له‌ ته‌متووماندا

ده‌مه‌وێ زیندووت كه‌مه‌وه‌ له‌ ڕامانم

تا نه‌مر بی، له‌ناو په‌ڕی ته‌ڕی نارنجی زمانم

یا له‌ شیعرێ، ترووسكه‌یێ 

یا له‌ ده‌ریای بێ ئامانم

شانه‌كان پڕ ده‌بوون له‌ ئاڵتوونی خه‌یاڵ

پیاتریس ده‌هات

له‌ تارای قومێكا وه‌ك مه‌ستی هه‌ستی داده‌گرتم

په‌لكێشی نێو گه‌مه‌ی میعراجی ئه‌به‌دی ده‌كرد‌م

ئه‌و ساته‌ هێنده‌ی تر له‌ مه‌ستی جوانيدا ده‌مردم

نوورێك بوو له‌كانی شه‌به‌ق

ئه‌و كاته‌ له‌ خه‌یاڵی شه‌وێكی ته‌مبارا

له‌ ڕۆحێكی ته‌نهاو به ‌باچووی زێمارا

باوه‌ش باوه‌ش، مه‌ڵۆی ئه‌ڤینم ده‌چنی

ڕووبار ڕووبار مه‌ستیم ده‌به‌شیه‌وه‌

مه‌له‌كان، له‌ خه‌وی ئاڵی فڕین بوون

مه‌سته‌كانیش له‌ ترۆپكی هه‌ڵچوون و چڕین بوون

خانه‌قاو خه‌راباد، مه‌یخانه‌و مه‌یكه‌ده‌

ته‌نها بووم ته‌نها

ته‌نهاتر له‌ دڵێ له‌ژێر تارای تیشكی لاهووتا

گۆرانی بۆ دۆستی خۆی بڵێ 

كه‌ ناڵه‌ی جودایی ڕماندی

ته‌نهاتر له‌ شه‌ونم كه‌ ده‌تكێ و له‌ ده‌ریا ون ده‌بێ

ده‌نگێ دوور،  هێجگار دوور

وه‌ك ئه‌وه‌ی 

له‌ ئه‌شكه‌وتی به‌ردینی چاخه‌كان هه‌ڵبچێ

ئاوه‌ها بانگی نێو شه‌وق و نووری ده‌كردم

من ورد ورد له‌ مه‌ستی ئه‌و بانگه‌ ده‌مردم

كه‌ مه‌ستی منی بردبووه‌ قووڵایی هێجگار دوور

ئه‌و بانگه‌ دووره‌ بوو سه‌را‌پای لێگۆڕیم 

ئاوازێكی تری پێ به‌خشیم 

له‌ ئاوازی سپی نه‌ی ده‌چوو

زمانێكی تری پێ به‌خشيم 

له‌ زمانی مه‌ستی مه‌ی ده‌چوو

بینینێكی دیكه‌ی دایه‌ چاو، گلێنه‌ی نه‌خشاندم

تا ده‌هات غه‌رقی ته‌متوومانی ڕێ ده‌بووم

غه‌رقی سپیاتی نێو چه‌وانی فه‌رژیلی ڕێبه‌رو

پیاتریسی جوان ده‌بووم

وه‌ك ئه‌وه‌ی ده‌وڵه‌تی مه‌ستی بم ئه‌و ئاڵا

به‌سه‌ر ڕۆحی ترسباری منا ده‌شه‌كایه‌وه‌

وه‌ره‌ ئه‌ی فێرژیلی سپیتر له‌و ته‌مه‌

وه‌فادارتر له‌ دوا دڵۆپی مه‌ستی

ده‌ستم بگره‌ با به ‌ناو ئه‌و نووره‌ ڕه‌ت ببـین

له‌ ژه‌نگی وجوودی سه‌ر زه‌وی به‌ده‌ربین

تێكه‌ڵی دوا ئومێدی قه‌زاو قه‌ده‌ر بین

نه‌بادا دووباره‌

تێكه‌ڵی ناو ئاگری دۆزه‌خی سه‌فه‌ر بین

غــۆمـــــا

غۆما، ئاخ تۆ بریقه‌ییێكی چه‌ند دووری 

له‌نێو زه‌ین و زيوانى خوێن 

پارچه‌ مه‌رجانێكی چه‌ند ونی 

له‌ناو لیتاوی زه‌مه‌ندا

كه‌ جارجاره‌ له‌ناو باخی دیدگاما ده‌تروسكێیته‌وه‌

خۆمم پێ ده‌به‌خشیته‌وه‌ 

تۆ چ ته‌وقێكی دڵنیایی به‌سه‌ر ڕۆحی شكاوی منا

هه‌میشه‌ ده‌زرنگێیته‌وه‌

جارجار بێ تۆ گه‌وره‌ ده‌بووین 

ته‌مه‌نێكی چه‌ند خه‌ساربوو

بیرته ‌له ‌ژێر تریفه‌ی مانگی سه‌ر گه‌ڵاكان

بابۆڵه‌كانمان پڕ له‌ شه‌وق و شه‌باقه‌ ده‌بوو

باوه‌شمان پڕ له‌ په‌ری، زۆر بووین زۆر

هێندێكمان گه‌ڵای ڕۆحی هه‌ڵوه‌ری 

ئێستا وا له‌ناو خاكدایه‌

هێندێكمان له‌ژێر تۆزی غوربه‌تا 

گۆرانییه‌كانی مناڵی ده‌ڵێینه‌وه‌

هێندێكیشمان تا ئێستا ڕاده‌كه‌ین و ناگه‌ینه‌ جێ

غۆما، ئه‌وه‌ نه‌بێ تۆ پاك وه‌كو گوڵێكی سپی

ئێمه‌ش پڕ له‌ گوناه وه‌كو دڵێكی ره‌ش

كه‌ ئێمه‌ جارجار ده‌گریاین تۆ هه‌میشه‌ پێده‌كه‌نی

ژیان بۆ تۆ ئه‌وه‌نده‌ بوو كه‌ مانگه‌شه‌وێكت هه‌بێ 

له ‌ژێریا سه‌یری ئاسمان بكه‌یت

بیر له‌ باوانه‌ دووره‌كانت بكه‌یته‌وه‌

به‌یه‌كه‌وه‌ گه‌وره‌ ده‌بووین

ئێستا ته‌نها، ته‌نها 

ته‌نهاتر له‌ كێڵی ئه‌و گۆڕستانه‌ی 

كه‌ ژینمان لێ به‌ڕێ ده‌كرد

ته‌نهاتر له‌ دره‌ختی گومه‌زه‌كه‌

كه‌ ئێمه‌ به‌ هۆی باڵنده‌كانی سه‌ریانه‌وه‌

فێری گۆرانی چڕین بووین

به‌ڵام كه‌ فێره‌ فڕین بووین 

هه‌رگیز یه‌كترمان نه‌بینییه‌وه‌

مناڵه‌كان هه‌موو پیربوون

بێ ئه‌وه‌ی گه‌نجێتی ببینن

هه‌مووی وه‌رین بێ ئه‌وه‌ی شین بن

بوونه‌ ئه‌و گیایه‌ سه‌وزو جوانانه‌ی

كه‌ به‌سه‌ر گۆڕه‌كانه‌وه‌ شین ده‌بوون

بوونه‌ته‌ فه‌رشی ژێر پێمان

غۆما ئێستاش جێ په‌نجه‌ی مناڵان و

جێ چڕنووكه‌كانی تۆ به‌سه‌ر شووره‌ی 

گه‌ڕه‌ك‌ هه‌رماون

ئێستاش سه‌دای لووره‌ی تۆو

گۆرانی مانگه‌ شه‌وانی ئێمه‌

له‌ گوێی ڕێبواران هه‌رماون‌

غۆما ئێمه‌ به‌ حه‌رفی سه‌ر ئه‌و كێلانه‌وه‌

فێری نووسین بووین

به‌ شیعری سه‌ر ئه‌و كێلانه‌وه‌

فێری حه‌ماس و فڕین بووین

له‌ كوێی له‌ كوێی؟

تۆ به‌شت هه‌بوو له‌ شینمان، له‌ گرینمان

تۆ به‌شت هه‌بوو له‌ قاقای پێكه‌نینمان

غۆما، ئاخ تۆ بریقه‌یێكی چه‌ند دووری

پارچه‌ مه‌رجانێكی چه‌ند ونی

جارجاره‌ له‌ناو باخی دیدگاما ده‌تروسكێیته‌وه‌

خۆمم پێ ده‌به‌خشیته‌وه‌

تۆ چ ته‌وقێكی دڵنیایی به‌سه‌رڕۆحی منا

هه‌میشه‌ ده‌زرنگێیته‌وه‌.

* غۆما: سه‌گێكی گه‌ڕه‌كه‌كه‌ی ئێمه‌ بوو، منداڵێتیمان له‌گه‌ڵ ئه‌و سه‌گه‌ به‌سه‌ر بردو 

به‌یه‌كه‌وه‌ گه‌وره‌ بووین

بورجی به‌له‌ك

ده‌ستێكی له‌ناو بوون بوو

ده‌ستكێشی له‌نێو عه‌ده‌م

باڵێكی له‌ نێو یاقووتی سپى ته‌متوومان

باڵێكیشی له‌نێو تۆڕی ده‌ریای گومان

به‌ڵام هه‌میشه‌ ترووسكێ له‌ شه‌وق و نوور

ته‌مێ له‌ چه‌شنی به‌للور

به‌سه‌ر بورجه‌وه‌ هه‌ڵده‌چوو

خه‌ونی ئێمه‌ی هه‌ڵده‌وه‌شانده‌وه‌

كتێبی هه‌مووان

عاشقه‌كان ساده‌ن له‌ نزمییه‌كاندا ده‌ژین

به‌ڵام له‌ به‌رزاییه‌كانه‌وه‌ ده‌مرن

هه‌میشه‌ بێده‌نگ ، هه‌میشه‌خه‌مگين

به‌ڵام له‌ دوورترین شوێن ده‌بینرێن

عاشقه‌كان ته‌واو وه‌ك شه‌رابی ترێن

* * *

به‌ هه‌موومان كتێبێكمان هه‌بوو

هه‌ریه‌كه‌و به‌ جۆرێ لێكیده‌دایه‌وه‌

هه‌بوو له‌ دوای خوێندنه‌وه‌یا بوو به‌ عاشق

هه‌بوو شێت بوو، هه‌بوو سه‌رخۆش

هه‌ندێكیشیان شۆڕشگێڕ

به‌ هه‌موومان كتێبێكمان هه‌بوو

كتێبی نیشتمان

* * *

ئه‌وه‌ی له‌ باڵی فڕینی ده‌زانی

سه‌رخۆش بوو گۆرانی خۆی چڕی

‌دوای خوێندنه‌وه‌ی دڵی یه‌كتری

ئه‌وسا زانیمان ئه‌وه‌ ناڵه‌ی ئه‌به‌دی مرۆڤه‌

له‌ناو كتێبی سه‌ر زه‌وی

ئێمه‌ بۆ ئه‌وه‌ ده‌چووین

بگه‌ینه‌ به‌ردی ترۆپك

به‌ڵام هه‌میشه‌ نیوه‌ڕێ قووتی ده‌داین

بۆ ئه‌وه‌ كتێبمان ده‌كرده‌وه‌ 

تا په‌لی ئاگاهی بگرین

به‌ڵام هه‌میشه‌ سه‌رخۆش ده‌بووین

گه‌ره‌كمان بوو بفڕین 

به‌ڵام پێمان له‌ زه‌وی نه‌ده‌بۆوه‌

ئه‌و كاته‌ گه‌یشتینه‌ ترۆپك

چاومان به‌رپێی خۆمانی نه‌ده‌بینی

ئه‌و كاته‌ توانیمان بفڕین 

كه‌ زه‌وی بۆ ئێمه‌ باشتر بوو 

ماندووم ده‌شتی گیان ماندووم

دره‌نگه‌شه‌وێ شنه‌یێ كه‌وته‌ خوێنمه‌وه‌

هه‌ست و خوستی خۆم دایه‌ دڵ

ئه‌و دڵه‌ی چه‌ند ره‌شه‌‌خه‌م و تاڵی ڕۆژگاری نۆشیوه‌

سه‌دان هه‌زار گوڵه‌خه‌نده‌و بڕكی فرمێسكی ڕنیوه‌

هه‌ورازو نشێوی دڕ، ملیۆنان خورپه‌ی شیرین 

په‌مۆی نامۆیمی چنیوه‌

بینیم كزكز لێده‌دات، رۆژگار پرزه‌ی لێ بڕیوه‌

گوتم ئه‌ی دڵ ئه‌ی شاهینی ناو سینه‌ی من

بۆ وا ماتی باڵی جارانت نه‌ماوه‌

ئه‌تۆ نه‌بووی

خوێنت ده‌ڕشته‌ ناو جه‌سته‌و

دونیات ده‌كرده‌ گۆرانی؟

ئه‌تۆ نه‌بووی ئه‌سته‌می ژینت ڕاده‌داو

كێوت ده‌كرده‌ ڕاسته‌قان

ئه‌تۆ نه‌بووی سه‌دای خورپه‌ت 

ده‌گه‌یشته‌ سێره‌ی ئاسمان؟

چاوێكی هه‌ڵبڕی و گوتی:

ماندووم ده‌شتی گیان ماندووم

ڕۆژگار هه‌ر چاوه‌ڕوانی بوو

شاخ و ده‌شت و چۆڵ و گیا

ته‌م و به‌فرو باقه‌ی چیا

ماندووم ده‌شتی گیان ماندووم

ئێستا كزومات به‌ ئاسته‌م خوێن ده‌گێڕم

هاكا دواخورپه‌ی خه‌مگینم 

بۆ ناو جه‌سته‌ی تۆ بنێرم

لێم ببووره‌ ئه‌ی دۆستی ئه‌به‌دی خورپه‌م

قه‌ده‌ر ئه‌وه‌نده‌ ڕێی پێدام 

ڕه‌نگه‌ له‌یه‌ك جیا بینه‌وه‌

تۆ بۆ ناو گڵ و تاوێره‌ به‌ردو رێگه‌وبان

منیش وه‌ك بازێكی باڵ شكاو

بۆ ناو مه‌له‌كووتی ئاسمان

سرووتى شكاو

1

كه‌ بینیم كه‌وتۆته‌ ناو گۆمی خه‌مگینی

هه‌ر سه‌یری من ده‌كا

پارچه‌یێ له‌ بۆن و به‌رامه‌ی دره‌ختم

له‌ زه‌رفی گه‌ڵایێ بۆ هه‌نارد

كه‌ نامه‌ی نارده‌وه‌ ئه‌و مانگی دڵشكاو

ته‌ڕته‌ڕ بوو

كه‌ باخچه‌ هات سه‌رێ له‌ نه‌مامی دڵ بدا

نامه‌كه‌م نیشانداو نایه‌ ناو باخه‌ڵی

له‌و ڕۆژه‌وه‌ 

هه‌ر باخه‌و مانگێكی له دڵی خۆی ناوه‌

هه‌ر چڵه‌ و خونچه‌یێ فرمێسكی

له‌ به‌رۆكی ته‌ڕو خه‌مگینی خۆی داوه‌

2 

نه‌ده‌بوو ڕازی خۆم بده‌مه‌ باو باران

تا ئاوا بیگێڕن به‌ شاران

نه‌ده‌بوو من نامه‌ی ئه‌و مانگی دڵشكاو

بده‌مه‌ ده‌ست باخچه‌و

بیخاته‌ ناو تیشكی نارنجه‌ جوانه‌كانی هه‌تاو

3 

ده‌چمه‌وه‌ دارستان 

شووشه‌یێ له‌ عه‌تری جاويدان

نه‌وارێ له‌ گمه‌ی كۆترو

كاسه‌یێ له‌ ورشه‌ی دره‌ختی گێلاس و

جۆگه‌یێ له‌ خه‌ونی عاشقان 

ده‌به‌م بۆ جوانێ

جوانێ له‌ ڕێگه‌ی وه‌رینی گه‌ڵاوه‌

به‌ چاوی ئاوێنه‌ی هێشوێ

له‌ ئاقیقی شكاوی دڵم ئاڵاوه‌

زیوی سه‌ر گوڵه‌ گه‌نمه‌كان

له‌ دووره‌وه‌ له‌ پشت په‌رده‌ی ته‌متووماندا

وه‌ك قه‌نده‌ شه‌كرێكی شكاو 

له‌ده‌می بادا دیاربوو

نوقمى نه‌شئه‌ی پڕ سه‌ما بوو

سه‌یری شووشه‌ی شكاوی خۆری ده‌كرد

4

ئه‌سپه‌ كێویه‌كان 

هه‌میشه‌ ڕایانده‌كردو ڕایانده‌كرد

كه‌ هیلاكی لیكی ده‌می ده‌كردن به‌ ئاگر

به‌سه‌ر گردێكه‌وه

وه‌ك كۆمه‌ڵه‌ عاشقێ گرد ده‌بوونه‌وه‌

ئه‌وانیش بۆ ئه‌به‌د هه‌ر سه‌یری خۆریان ده‌كرد

گیانی پڕ تاسوق ده‌كردن

پاشان ده‌گه‌ڕانه‌وه‌ سه‌ر ئه‌و گردانه‌ی

به‌ ئاسته‌م خۆریان لێ دیاربوو

خۆرئاوابوو، هه‌رچی شه‌وق و شه‌باقه‌ بوو 

له‌به‌ر چاو نه‌ما

به‌ یه‌كه‌وه‌ به‌ دوای ئه‌و ئه‌سپانه‌ كه‌وتن

كه‌ هێشتا چاویان پڕ له‌ تیشكی خۆر بوو

شیری ئه‌و ماینانه‌یان ده‌خوارده‌وه‌ 

كه‌ نووریان لێده‌پڕژا

هێنده‌ به‌ دوایانا ڕایانده‌كردو ڕایانده‌كرد

كه‌شه‌نگ ده‌بوون ئاگایان له‌ دونیا نه‌ده‌ما

تا له‌ ناوه‌ندی جه‌زبه‌و ئه‌وین و گریان

ده‌ستمان له‌ دامێنی خۆر گیر ده‌بوو

به‌ تیشكی داغی ئه‌و خۆره‌ مه‌ست ده‌بووین

تا بووین به‌ زوخاڵ 

بووین به‌ پارچه‌یێ له‌ گه‌مه‌ی

چاره‌نووسی ده‌ستی مه‌حاڵ

ئێستاش نه‌گه‌یشتینه‌ شه‌وقی ئه‌و چڵه‌ى

كه‌ به‌سه‌ر گرده‌كانه‌وه‌ 

له‌ناو تارای ته‌متوومانه‌وه‌

هه‌میشه‌ سه‌یری خۆره‌تاوی ده‌كرد

ئێمه‌شی به‌ره‌و زوخاڵی ئه‌به‌دی ده‌برد.

كتێبی ڕووناكی

تۆزێ له‌ ئه‌ندازه‌ی خۆت وردبه‌ره‌وه‌

خه‌ریكه‌ ڕووناكیت دونیام لێ ونده‌كا

ده‌مه‌وێ ڕوخسارت ببینم

ده‌شزانم ڕوخسارت ئاشكرا بكه‌ی

من كۆتایی خۆم ده‌بینم

به‌یه‌كه‌وه‌ هه‌ڵناكه‌ین 

بێ یه‌كتریش ژه‌هری هه‌لایه‌

بوونی من له‌ ئه‌زه‌له‌وه‌ 

له‌ مه‌چه‌كی تۆ ئاڵاوه‌

بوونی تۆش له‌ ئه‌زه‌له‌وه‌ 

له‌ دره‌ختی ڕۆحما پژاوه‌

ئه‌مه‌ گه‌مه‌ی قه‌ده‌ره‌

من بۆ سپێده‌ راده‌داو تۆش بۆ ئاسۆ

چه‌ند لێم نزیك ده‌بیته‌وه‌

ئه‌وه‌نده‌ ڕووناكیت ده‌مباته‌وه‌ ناو مه‌حاڵ

ئه‌ڤینی من و تۆ به‌و قه‌ده‌ره‌‌وه‌ جوانه‌

نه‌پێت بگه‌م نه‌ پێم بگه‌ی

باكوور هه‌میشه‌ باكوور

به‌سه‌ر قایغه‌ شكاوه‌كانی قوڵایی ته‌می ده‌ریایان

به‌دیار ئه‌و ئاگرانه‌وه‌ 

كه‌ ترۆپكیان نوورباران ده‌كرد

باكوور هه‌ميشه‌ باكوور

له‌وێ جوانترین یادو یاده‌وه‌ری

جوانترین گۆڕ

جوانترین كێل 

باكوور هه‌ميشه‌ باكوور 

خه‌ونى سپى و نوورو ئه‌فسانه‌ 

شه‌وقێك بوو له‌ باخى به‌هه‌شت 

دڵێك بوو له‌ سيماى ئاو 

باكوور هه‌ميشه‌ وه‌ك وێنه‌يه‌كى دره‌وشاوه‌ 

له‌ دێر زه‌مانه‌وه‌ 

له‌ نێو زه‌ينم ورد ورد كاڵ ده‌بووه‌وه‌ 

من عاشقى باكوور بووم  

ئه‌و نه‌ كچێك بوو  

نه‌ ژنێك،نه‌ ژوانێك 

خۆم بووم خۆم هه‌ميشه‌ عاشق 

ئه‌وه‌ى خه‌وى به‌ باكووره‌وه‌ ده‌بينى 

عاشقێكى ته‌نها 

ته‌نهايێكى عاشق 

كه‌ تا ئێستاش هه‌ر به‌و عه‌شقه‌وه‌ ماوم

به‌ یه‌كه‌وه‌ پیربووین قه‌ڵا

سه‌یركه‌ قه‌ڵا هه‌موو شته‌كان به‌یه‌كه‌وه‌ 

به‌ ته‌نهایی پیر ده‌بن

من و تۆ نه‌بێ وه‌ك دوو عاشق 

وه‌ك دوو چڵه‌گیای كه‌ناران

وه‌ك دوو هه‌ڵۆی ترۆپك و ده‌می بناران

به‌ یه‌كه‌وه‌ پیر ده‌بین

دره‌خته‌كان، بۆنی پایز ده‌كه‌ن و پیر ده‌بن

رووباره‌كان، له‌ناو گه‌رمایی قه‌ده‌را پیر ده‌بن

ته‌نها من و تۆین وه‌ك دوو نوور

وه‌ك دوو عاشقێ ئه‌وه‌نده‌ی خوداو سۆفی

له‌یه‌ك دوور

به‌یه‌كه‌وه‌ پیر ده‌بین

تۆ دیوار دیوار له‌ گیان و

ته‌لار ته‌لار له‌ جه‌سته‌ت ده‌ڕمی و ده‌كه‌وێ

منیش ده‌مار ده‌مار له‌ ڕۆحماو

بزه‌ بزه‌ له‌ لێوما سپی ده‌بێ

ته‌نها من و تۆین وه‌كو دوو تێنو كه‌ هه‌رگیز

تێنوێتیان نه‌شكێ

له‌ یه‌كتری ده‌خۆینه‌وه‌

وه‌ك دوو په‌یكی به‌یه‌ك گه‌ییوو

له‌ خوێنی ڕوانینی یه‌كتر

رۆژانه‌ ڕۆح ده‌شۆینه‌وه‌

ته‌نها من و تۆین

نه‌ له‌یه‌ك تێر ده‌بین و 

نه‌ بێ یه‌كتری هه‌ڵده‌كه‌ین

ئه‌وه‌تا تۆ له‌ گزنگه‌وه‌ تا گزنگ

به‌سه‌ر تاقه‌ به‌رزه‌كانته‌وه‌

سه‌یری به‌ژن و باڵام ده‌كه‌ی

هه‌نگاوه‌كانم ده‌ژمێری

گوێ له‌ گۆرانیه‌ خه‌مگینه‌كانم ده‌گری

كه‌ بۆنی ئه‌ڤین و گریانیان لێدێ

سه‌یری پیاسه‌ی ئێوارانم ده‌كه‌ی

منیش له‌ سپێده‌وه‌ تا سپێده‌

سه‌یری تاقه‌ به‌رزه‌كان و

نه‌خشه‌ دێرینه‌كانت ده‌كه‌م

كه‌ پڕن له‌ نووسینی مناڵی

پڕن له‌ یادگاری تفت و تاڵی

سه‌یری كۆڵانه‌ ته‌نگه‌كانت ده‌كه‌م

كه‌ كۆنترین پووشیان به‌سه‌ره‌وه‌

قه‌ڵا من و تۆ، به‌یه‌كه‌وه‌ پیر بووین

نه‌ چیرۆكی تۆ،له‌ مندا ته‌واو ده‌بی

نه‌ چیرۆكی من،له‌ تۆداكۆتایی دێ

چیرۆكی ئه‌و شه‌ڕانه‌ی 

كه‌ به‌ به‌رده‌قانی داود ته‌واو ده‌بوو

به‌ خوێنی ڕژاوی سه‌ری مناڵان ڕه‌نگین ده‌بوو

به‌ یه‌كه‌وه‌ پیر بووین قه‌ڵا

